
TERMINOLOGIK KOMPETENTLIK – BO‘LAJAK FILOLOG MUTAXASSISLARNI 
TAYYORLASHNING ASOSI SIFATIDA 

 
ТЕРМИНОЛОГИЧЕСКАЯ КОМПЕТЕНЦИЯ - КАК ОСНОВА ПОДГОТОВКИ БУДУЩИХ 

СПЕЦИАЛИСТОВ-ФИЛОЛОГОВ 
 

THE IMPORTANCE Of TERMINOLOGICAL COMPETENCE IN TRAINING OF FUTURE 
PHILOLOGISTS 

 
Hojieva Minovvarxon Akramovna1 

 
1Hojieva Minovvarxon Akramovna − Namanga davlar universiteti tayanch doktoranti. 

 
Annotatsiya 

Ushbu maqola bo‘lajak filolog mutaxassislarni tayyorlashda terminologik kompetentlikning o‘rni va ahamiyati 
mavzusiga bag‘ishlangan bo‘lib, unda kompetentsiya, uning mazmun-mohiyati, kompetentlik, kasbiy kompetentlik, pedagogik 
jarayonda kasbiy kompetentlikning o‘rni, terminologik kompetenlik kabi terminlarining qo‘llanishi xususida batafsil ma’lumot 
berilgan. Bo‘lg‘usi filolog o‘qituvchida kasbiy kompetentsiyalarni shakllantirish omillari, asosiy komponentlari, kasbiy faoliyati 
jarayonida yuzaga kelishi mumkin bo‘lgan kasbiy muammolarni hal qilish, terminologik kompetentlik, terminologik 
kompetentlikning filolog mutaxassislar yetishtirishdagi zaruriy  ehtiyoj ekanligi ochib berilgan. Bo‘lajak mutaxassis – o‘qituvchi 
nutq madaniyatiga ega bo‘lishi zarurligi, nutqning to‘g‘riligi, aniqligi, ifodaviyligi, nutqning sofligi, uning turli sheva so‘zlaridan holi 
bo‘lishi, yetuk mutaxassis bo‘lib yetishishi uchun esa sohasiga oid terminlarni mukammal egallashi kerakligi,terminologik 
kompetentlik bo‘lajakmutaxassisning o‘rganayotgan til materiallaridan va olingan axborotlardan kasbiy faoliyatida oqilona 
foydalana olishi, shu tilda o‘z fikrini og‘zaki va yozma tarzda mustaqil ifodalashi, mutaxassislikka oid terminlarni tushunish 
layoqati dolzarb ekanligi xususida fikrlar bayon etilgan. Terminologik kompetentlik va uni shakllantirishda o‘quv lug‘atlarining 
o‘rni, ahamiyati, mazkur jarayon haqida yetakchi olim va tadqiqotchilarni fikrlari bayon etilgan. 

Аннотация 
Данная статья посвящена роли и значению терминологической компетентности в подготовке будущих 

филологов, в которой дается подробная информация об использовании таких терминов, как компетентность, ее 
содержание, профессиональная компетентность, роль профессиональной компетентности в педагогическом 
процессе, терминологическая компетенция. Для подготовки филологов необходимы факторы, основные 
компоненты формирования профессиональных компетенций у будущего учителя-филолога, решение 
профессиональных задач, которые могут возникнуть в процессе профессиональной деятельности, , 
терминологическая компетентность. Будущий специалист-педагог должен обладать культурой речи, точностью, 
точностью, выразительностью речи, чистотой речи, отсутствием в ней различных диалектов, а чтобы стать 
зрелым специалистом, должен владеть терминологией отрасли, терминологической грамотностью. уметь 
разумно использовать его в своей профессиональной деятельности, самостоятельно выражать свое мнение на 
этом языке устно и письменно, уметь разбираться в терминах специальности. Описаны терминологическая 
компетентность и роль и значение учебников в ее формировании, взгляды ведущих ученых и исследователей на 
этот процесс. 

Abctract 
This article is devoted to the role and importance of terminological competence in the training of future philologists, 

which provides detailed information on the use of terms such as competence, its content, competence, professional 
competence, the role of professional competence in the pedagogical process, terminological competence. The factors, the main 
components of the formation of professional competencies in the future philologist teacher, the solution of professional problems 
that may arise in the course of professional activity, terminological competence, terminological competence are necessary for 
the training of philologists. The future specialist - the teacher must have a culture of speech, accuracy, precision, 
expressiveness of speech, purity of speech, its absence of various dialects, and in order to become a mature specialist must 
master the terms of the field, terminological competence. to be able to use it wisely in their professional activity, to express their 
opinion independently in this language orally and in writing, to be able to understand the terms of the specialty. Terminological 
competence and the role and importance of textbooks in its formation, the views of leading scholars and researchers on this 
process are described. 

 
Kalit so‘zlar: kompetentsiya, kompetentlik, kasbiy kompetentlik, terminologik kompetentsiya, bilim, ko‘nikma, 

malaka,ta’lim. 
Ключевые слова: компетентность, компетенция, профессиональная компетентность, 

терминологическая компетентность, знание, умение, квалификация, образование. 
Key words: competence, competency,  professional competence, terminological competence, knowledge, skill, 

qualification, education. 

KIRISH 
Hozirga davrda mutaxassis professional kompetentlikka ega bo‘lishi bu zamon talabidir. 

Chunki o‘qituvchining professional kompetentligi pedagogik faoliyatni samarali tashkil etish uchun 
zarur bo‘lgan kasbiy va shaxsiy sifatlar yig‘indisini tashkil etadi. Til ta’limiga terminologik 

kompetentlikka ega bo‘lish, lingvistik terminlarni mohiyatini o‘rganish asosida kechadigan jarayon 
sifatida qarash o‘rinli hisoblanadi. Bo‘lajak filologlarni terminologik kompetentlikka ega bo‘lishi, ona 
tilida terminlarning puxta ishlatilishi, va terminlarni tartibga solinilishi bugungi kunning dolzarb 
vazifalaridan biridir. 

ADABIYOTLAR TAHLILI VA METODLAR 
Kompetentsiya tushunchasi lotincha “competentia” so‘zidan kelib chiqqan bo‘lib, “qonunan 

ega”, “haqdor” degan ma’noni anglatadi, lug‘aviy jihatdan “qobiliyat”, “ko‘nikma”, “iqtidor” 
tushunchalarini ifodalaydi [1, 91]. “Kompetentlik” tushunchasi ta’lim sohasiga psixologik izlanishlar 
natijasida kirib kelgan. Shu sababli kompetentlik “noan’anaviy vaziyatlar, kutilmagan holatlarda 
mutaxassisning o‘zini qanday tutishi, muloqotga kirishishi, raqiblar bilan o‘zaro munosabatlarda 
yangi yo‘l tutishi, noaniq vazifalarni bajarishda, ziddiyatlarga to‘la ma’lumotlardan foydalanishda, 
izchil rivojlanib boruvchi va murakkab jarayonlarda harakatlanish rejasiga egalik”ni anglatadi. 

Kasbiy kompetentlik mutaxassis tomonidan kasbiy faoliyatni amalga oshirish uchun zarur 
bo‘lgan bilim, ko‘nikma va malakalarning egallanishi emas, balki har bir mustaqil yo‘nalish bo‘yicha 
integrativ bilimlar va harakatlarning o‘zlashtirilishini nazarda tutadi. Shuningdek, kompetentsiya 
mutaxassislik bilimlarini doimo boyitib borishi, yangi axborotlarni o‘rganishni, muhim ijtimoiy 
talabalarni anglay olishni, yangi ma’lumotlarni izlab topish, ularni qayta ishlash va o‘z faoliyatida 
qo‘llay bilishini taqozo etadi [2,120]. 

Kasbiy-pedagogik kompetentlikka ega bo‘lishda o‘z ustida ishlash, o‘z-o‘zini rivojlantirish 
muhim ahamiyatga ega. O‘z-o‘zini rivojlantirish vazifalari o‘zini o‘zi tahlil qilish va o‘zini o‘zi 
baholash orqali aniqlanadi. 

Kasbga oid kompetentlikning shakllanishi – uzluksiz jarayon. Pedagogning kasbiy 
kompetentligi shakllanishi o‘zini anglagan va o‘z kasbiy qobiliyatini rivojlantirish dasturiga ega 
bo‘lib, o‘z faoliyatini tahlil qila oladigan, kamchiliklarini tugatish ustida tinimsiz izlanadigan davridan 
boshlanadi. Chunki pedagogik faoliyat jarayonida tinimsiz o‘z kasbiy faoliyati ustida ishlash zarur 
[3,15]. 

NATIJALAR VA MUHOKAMA 
Bo‘lajak mutaxassis – o‘qituvchi nutq madaniyatiga ega bo‘lishi zarur, nutqning to‘g‘riligi, 

aniqligi, ifodaviyligi, nutqning sofligi, uning turli sheva so‘zlaridan holi bo‘lib, faqat adabiy tilda ifoda 
etilishi, nutqning ravonligi va boyligi ham kasbiy kompetentlikning asosiy talablaridandir. 

Bo‘lajak o‘qituvchi mutaxassisligi bo‘yicha chuqur, puxta bilimga ega bo‘lishi, o‘z ustida 
tinimsiz izlanishi lozim. Yetuk mutaxassis bo‘lib yetishishi uchun esa sohasiga oid terminlarni 
mukammal egallashi zarur. Shuning uchun ham kasbiy kompetentsiyaning yadrosi sifatida 
terminologik kompetentsiyani ko‘rsatish o‘rinli. Terminologik kompetentlikka ega mutaxassis 
sohasiga oid terminlarni puxta o‘zlashtirib, ish faoliyatida ulardan unumli va o‘rinli foydalanadi, 
sohaga oid terminlarni bilish orqali o‘z fanining yetuk mutaxassisi bo‘lib yetishadi. 

Terminologik kompetentlik – bo‘lajak mutaxassisning o‘rganayotgan til materiallaridan va 
olingan axborotlardan kasbiy faoliyatida oqilona foydalana olish, shu tilda o‘z fikrini og‘zaki va 
yozma tarzda mustaqil ifodalash, mutaxassislikka oid terminlarni tushunish, ularni o‘z o‘rnida 
qo‘llay bilish, terminlarning muqobillari, variantlari, sinonimlarini hamda tarixiy-etimologik 
manbalarini, terminlarning mazmun-mohiyatini mukammal bilish, ularni nutqiy vaziyatlarga mos 
ravishda qo‘llay olish ko‘nikma-malakalarini tarkib toptirish, ya’ni terminlarni maqsadli ravishda 
amaliy qo‘llash layoqatini shakllantirishdan iborat. Fanga oid o‘quv lug‘atlarini bilish  muhim jarayon 
hisoblanib, o‘quv lug‘atlari bilan ishlash bo‘lajak mutaxassisning nazariy bilimlarini kengaytiradi, 
bilimlarining amaliy jihatdan mustahkamlanishini ta’minlaydi. 

N.Uluqov maktablar uchun yaratilgan o‘zbek tilidagi o‘quv lug‘atlarini ta’limning yuqori 
bo‘g‘inlarida talabalar uchun ham yaratish bugungi kunning dolzarb vazifalaridan ekanligini 
ta’kidlaydi[4,16]. 

B.Bahriddinova esa “nafaqat ona tili ta’limi, balki boshqa fanlarni o‘qitish vositalariga ko‘mak 
beradigan o‘quv terminologik lug‘atlarni ham yaratish” [5,8] muhimligini aytadi. 

Darhaqiqat, talaba-bo‘lajak mutaxassis uchun o‘z faniga oid lug‘atlardan foydalanish 
ularning mustaqil ishlashiga, mutolaa qilishiga, terminlarni o‘zlashtirishga qo‘shimcha manba bo‘lib 
xizmat qiladi. Bu esa bo‘lajak mutaxassisning so‘z boyligini orttirishga, o‘z fanining terminlarini 
mukammal o‘zlashtirishga imkon beradi. Yosh mutaxassislarning raqobatbardosh, yetuk kadr bo‘lib 

yetishishida sohaga oid terminlarni anglashi, ularni o‘z o‘rnida qo‘llashi, terminlarning mazmun-
mohiyatini tushunishi, fanga oid terminlarni puxta o‘rganishi, terminlarni atama, istiloh va boshqa 
so‘zlardan farqini ajratishi muhim vazifa hisoblanadi. 

Terminologik kompetentlik bo‘lajak pedagoglar kasbiy kompetentligining uzviy qismi 
sanaladi. Terminologik kompetentsiya fanga oid terminlarni (fanga oid terminlarning ma’no-
mohiyatini, variantlarini, sinonimlarini hamda ularning tarixiy-etimologik manbalarini o‘rganmasdan 
turib), ya’ni terminologik kompetentsiyasiz tilni egallash mumkin emas. Agar talaba o‘rganilayotgan 
til tizimi haqida tasavvurga ega bo‘lsa, sohaga oid terminlarni mazmunini, qo‘llanishini, puxta bilsa 
va amalda undan foydalana olsa, terminologik kompetentsiyaga ega desa bo‘ladi.  

Terminologik kompetentlik – har tomonlama rivojlangan shaxsni tayyorlash, fanga oid 
terminlarni tushunish, muqobillari, variantlari va sinonimlarini hamda ularning kelib chiqish 
manbalarini, terminlarning mazmun-mohiyatini mukammal o‘rganishdan iborat. Filolog 
mutaxassislarda kasbiy kompetentsiyaning asosi, yadrosi – bu terminologik kompetentsiya 
hisoblanadi. Terminologik kompetentlikni egallagan mutaxassis o‘z sohasiga oid terminlarni 
o‘rganishi va ularni to‘plashi, zamonaviy terminlarni o‘rganishi va amaliyotga tadbiq qilishi 
maqsadga muvofiq. 

Shuni ta’kidlash joizki, filologik kompetentlik hamda terminologik kompetenlikni rivojlantirish 
oliy ta’limning filologiya, balki barcha ta’lim yo‘nalishlarida mazkur kompetentlikka xos malaka va 
ko‘nikmalarni tarbiyalashga alohida e’tibor qaratish lozim. Ushbu jarayonda soha terminlarini 
o‘rganish va ularni jamlash, o‘z qatlam va o‘zga tillardan kirib kelgan terminlarni o‘rganish va ularni 
amaliyotga tadbiq qilish, terminlarni bo‘limlarga ajratgan holda o‘rganish va tahlil qilish zarur. Oliy 
ta’lim tizimida fanga oid terminlarni o‘rganuvchi maxsus fanlarni joriy qilish zarur. Chunki talaba o‘z 
sohasiga oid terminlarni chuqur o‘zlashtirishi orqali o‘z sohasini to‘liq anglaydi, uni amaliyotda 
qo‘llay biladi.  

XULOSA 
Kuzatishlardan shuni aytish mumkinki, kompetentsiyaga asoslangan ta’lim talabalarda 

faollik, tashabbuskorlik kabi umummadaniy kompetentlikni shakllantiradi. Jamiyatda o‘z o‘rniga 
ega, o‘z sohasi, kasbi bo‘yicha raqobatbardosh kadr bo‘lishi uchun fanga oid kompetentsiyalarni 
shakllantirish zamon talabi hisoblanadi. Terminlarni chuqur o‘rganish orqali talaba tanlagan kasbga 
mehrini kuchayadi, talabalarda umuminsoniy qadriyatlarga sodiqlik, mehr-muruvvat, bag‘rikenglik, 
vatanparvarlik, kasbiga sadoqat kabi yuksak insoniy fazilatlarni shakllantirishga e’tibor qaratish, 
ulardan hayot va kasbiy faoliyatda zamonaviy ilmiy asoslarda foydalana olish, o‘zbek tilini dunyo 
miqyosida targ‘ib qilish qobiliyatini shakllantirish kabi muqaddas maqsadni amalga oshiradi. 

